
О Й Н О Й Т О Н   У Л У С: 
 

Бекпей. - 55 јашту јокту кижи. 

 

Чокырбаш. - Оныҥ эмегени, бир 45 јашту. 

 

Аҥчы. – Алдында партизанда болгон, эмди аймакта иштеп јат, 

бир 30-35 јашту. 

 

Макташ. – Бай, ичи јаан, бир 60-65 јашту. 

 

Саргачак. - Оныҥ эмегени, 30 јашту. 

 

Борболјик. – Јокту, бойы байларга јалга јӱречи кижи, аракызак, 

25 јашту. 

 

Чычкан. – Аракызак бай кижи, 25 јашту. 

 

Исполнитель. – 30 јашту. 

 

Јараш. – 14-15 јашту, Бекпейдиҥ кыс балазы. 

 

Чечек. -  Аҥчыныҥ уулы, бойы комсомол. 

 

 

 

 

 

 

 

 



БАШТАПКЫ  БӦЛӰК 

(Ойын јокту Бекпейдиҥ айлында болуп јат. Бекпей јыртык ӧдӱгӱн јамап 

отуру. Чокырбаш бир сабат суулу кирди.) 

 

БАШТАПКЫ КӦРӰНГЕНИ.  

(Бекпей-ле Чокырбаш). 

  

Чокырбаш. (А й л ы н а  к и р е л е). Оҥду эр улустар ашты биригип 

иштеп таап турулар, бистиҥ Бекпей дезе, неме эдери јок туру... 

Бекпей. (Ӧ д ӱ г ӱ н  ј а м а п). Бу кадыт мениҥ мойнымды кӱнӱҥ-ле 

кыркып божобос туру... (ӧктӧнижип) биригер, биригер колектипта не јакшыны 

таптыҥ? 

Чокырбаш. Акыр бала, эбеш ӧктӧнижип ол... (т о л у к т а  т у р г а н  к а 

б ы н  ј а а р  у л а п) ол ондо турган арбаҥ канча крезиге јетпегей... Божоп 

барза, тиштериҥ-де керек јок боло берер. О калак, калак сананарга-да 

коркушту... 

Бекпей (А ч ы н ы п). Коркушту болзо, јадып ӧлӧбер!... (Ӧ д ӱ г и н  к е д 

е р и  ч а ч ы п, т ы ш к а р ы  ч ы к т ы). 

 

ЭКИНЧИ КӦРӰНГЕНИ. 

(Чокырбаш јаҥыскан). 

 

Чокырбаш. Је андый не, кижи эбеш-ле артык эрмек айдар болзо ачынып 

чыгар... Бу мындый јадышты кижи не деп айдар... Ол коллективта јаткан 

улусты кӧрӧргӧдӧ сӱӱмчилӱ. Бойлоры тойу, бала-барказы школдо, мал јурты 

јаранып ӧҥжип келди... Оо ӱзери ары бери кӧчпӧй бир ле јерде токынап јадып 

турулар. Бисте дезе не? Мал ӧспӧс, јурт јаранбас, бала-баркаларыбыс ӱредӱни 

торт билбес, караҥуйга бастырып, акјарыкка чыгып болбос турубыс... 

Бекпейди ӧзӧккӧ кӧчӱп; токынап бир јерге јуртайлы деп бир каттап айткам, 

срай болбос-не... (Б е к п е й   к и р д и). 



 

ӰЧӰНЧИ КӦРӰНГЕНИ. 

(Бекпей-ле Чокырбаш). 

  

Бекпей. (К и р и п   к е л е л е   б и р   э б е ш   у н ч у к п а й). Ол бозу 

кайда барган болбогой, кӧрӱнбей јат... Балдарды оо ийгедий керек болгон... 

Чокырбаш. Балдарды мен кайдаҥ кӧрӧйин. Иштеер ижиҥ јок-то, сен 

бойыҥ барып кӧр... 

Бекпей. Кадыт, сен мениҥ кулактарымды тундурба... Мен озо байларга 

кыстадып јаман-кӧрдӱргем, эмди сен мени јаман кӧрӧргӧ туруҥ-ба? 

Чокырбаш. Э-э-э, байларга кыстатканын ундубаган – туры... Ол тужунда 

олорго иштеп бойыныҥ мал-јуртыҥды ӧҥжидип болбойтон; эмди јалкурып 

оттыҥ јанына јадып алала ӧҥжидип аларга туруҥ-ба?... Јок, онойып отурзаҥ, 

ашты оозыҥа бир-де кижи салып бербес... Оныҥ ордына ӧзӧккӧ тӱжӱп 

јуртайлы?...  Ондо иштеер јер табылар, бала-барка-да школго јӱрӱп, бичикке 

таскаар... 

Бекпей. (Б а ж ы л а   ј а й к а п). Јок, кадыт, сен мени канайып-та мекелеп, 

ӧзӧккӧ тӱжӱрӱп, алатаныҥ јок. Оныҥ ордына мен оо ӧлӧрим... Озо адам-

энемде бир јерге токынап јадатанын билбейтен, мен оо не барайын. 

Чокырбаш. Озогызын ундубай, байланып, јаантайын эклебис керижип 

отурзабыс не  болор?... Кижи бу мынайта-ла коомой јӱрӱп ӧлӧтӧн туру. 

Бекпей. Боо јетре ӧлбӧй канайып јаттыбыс, а?! Бӱгӱн сен не кӧдӱрӱлӱп 

чыктыҥ, јӱзӱҥ орто мениҥ јудурук јип барарга туруҥ-ба? (Т а л а й ы п    к е л 

д и). 

Чокырбаш. (И й л а п). 30 јашка јетре сен-ле јурттап, јудруктаҥ-ла, јаман 

айтырарынаҥ башка мен, оҥду  јадын қӧрбӧдим?... Бир-бир айылга айылдап 

барып келейин дезем божотпос, јуунга барайын дезем кӱнӱркеп база 

божотпос, бу кандый јадыш... ( О р ы н г а   ј ы г ы л а    т ӱ ш т и). 

Бекпей. Кичинек бала чылап сыктаба... Јадыш јарабай турган болзо, бар, 

мынаҥ чык!... 



Чокырбаш. Јаш тужумда, бир эбеш немелӱ болорымда, керектӱ болгом, 

калганында сенеҥ алганым бу јат... 

Бекпей.  Сен кадыт, бӧрӱ чылап улуба.. ( Т ы ш к а а р ы   к и ж и   ј ӧ т к 

ӱ р д и. С ы г ы т – л  а   т ӱ й м е п    т ы м ы п   б а р д ы.  Б е к п е й   т ы ҥ д а 

п   э ж и к   ј а а р   б а с т ы.  А ҥ ч ы   к е л д и).   

 

ТӦРТИНЧИ   КӦРӰНГЕНИ. 

(Бекпей, Чокырбаш-ла Аҥчы). 

 

Аҥчы. (Э ж и к т е ҥ   к и р и п). Бу слерде кандый јаан тӱймен болуп јат? 

Бекпей. Јок, тыҥ-ла јаан тӱймен болгоны јок-ла... Ӧрӧ отур Аҥчы... 

Аҥчы. (Ч о к ы р б а ш т ы ҥ  о р ы н д а   ј а д ы п   ы й л а п    т у р г а н 

ы н   к ӧ р ӱ п   а л а л а). Ол ӱй кижи не ыйлап јат? Сен не болдыҥ Чокырбаш!... 

Чокырбаш. Бистиҥ јадыжыбыста кериш-согуштаҥ башка неме болор 

эмес... 

Аҥчы. Бекпей, карган јашка јетре јадып согужары јакшы эмес-бе?  Сен 

кайттыҥ Бекпей!... 

Бекпей. (К а л т р а п). Аҥчы, мен оны бозокой сокподым, согордоҥ 

болгой сабар-ла-да тийбедим... 

Чокырбаш. (Т у р у п    к е л е л е). Сен-ле 30 јылга чыгара јурттап, - 

сениҥ јудруктарыҥнаҥ, эдимде бӱдӱн јер-де јок, кӧдрӧ кӧк!... 

Аҥчы. Батта, Бекпей (б а ж ы н   ј а й к а п). Сен кайтыҥ?... Карган јажына 

јетре байларга кулдадып, эмди совет јаҥ тужунда амыр јакшы јадар ордына 

мынайып барат-па кижи?... Нени блаажып согышкылайзар-не? (Б е к п е й   б 

а ж ы н   т ӧ м ӧ н   б о ж о д ы п   а л ы п   о т у р ы). 

Чокырбаш. Сен Аҥчы, бойыҥ-да бодозоҥ, кобыјиктиҥ ичинде јурттап 

турган јаҥыс-ла бистиҥ айыл, оҥду јадыш кӧрбӧй, караҥуйга бастырып, бала-

барканы бичикке-де ӱӱредип алатан аргабыс торт јок... Аш курсагыбыс база 

божоды... Бойына мыны айдар болзо јарабас, јалкуратаны база бу јер эмес... 



Эмди мынайып-ла отурзабыс ашты биске кем берер... Байларга суранып мен 

ӧлзӧм-де барбазым... 

Бекпей. Мен барып суразын деп туруҥ-ба?  Мени олор база-ла јегип  

алзын деп туруҥ-ба? Олордоҥ ашты сурайтаны токтозын... 

Чокырбаш. Сени олорго ийип турган кижи јок. Јалкурбай ККОВ-ко-до 

бир эбеш иштеген болзо, саа ашты ол-да берер эди-ле... 

Аҥчы. Бекпей, слердиҥ јадыжыгар чындап-та аргазы јок болуптыр... 

ККОВ-то аш бар. Мен саа оноҥ бир 4-5 пудты сурап берейын, сен оныҥ учун 

олорго иштеп бер. Бир-бир кижидеҥ сурап ал, оныҥ кийинде кожо баралы... 

Бекпей. (Ш ӱ ӱ н ӱ п). Сен Аҥчы, бу керекти маа аайлап бер, јее оныҥ 

кийинде мен аргамды табарым... 

Аҥчы. Је! Јӧп. Мен бу богочы ары јанындагы айылдарга барып келейын. 

Онча сен атты таап ал... (А ҥ ч ы   э ж и к т е ҥ   ч ы г а й ы н-л а   д е р д е   Ј а 

р а ш   к и р д и). 

Јараш. Эзендер Аҥчы!... 

Аҥчы. Эзен, эзен, балам!... (Ч ы к т ы). 

 

БЕЖИНЧИ   КӦРӰНГЕНИ. 

(Бекпей, Чокырбаш, Јараш). 

 

Чокырбаш. (Б е к п е й   ј а а р). Кижиниҥ айтканын неме бодобос эмей... 

Јуртсоветтеҥ-ок сураза болушты кӧрӧр.. 

Бекпей. Сен балам кайдаҥ бери јӱрӱп келдиҥ?  Солун-собыр не экелдиҥ, 

мынаар отуруп куучындап бер... 

Јараш. (А д ы з ы н ы ҥ   ј а н ы н а   о т у р у п). Мен тӱгӱ-ӱ-ӱ ӧзӧктӧги 

айылдарга айылдап, комсомолдыҥ јуунына отуруп, јуртсоветтиҥ-де 

члендериниҥ јуунына-да кирижип келдим... 

Чокырбаш. (К о л д о р ы н   у ж а н ы п). Члендер нени куучындажып, 

бӱдӱрглеп турулар?... 



Јараш. Олор, налок керегин база пакосторды канайып ӱлежетенин 

куучындаштылар... Макташ ӧбӧгӧнгӧ, налокты 430 салковой салар деп 

бӱдӱрди. 

Бекпей. (А л а ҥ з ы п). Куда-а-а-й Макташ анча акчаны кайдаҥ таап, 

тӧлӧп, чыдагай-не? 

Јараш. Ол оо налокты нениҥ учун ончо салган дезе, малы кӧп дежет... Је 

оноҥ-до ӧскӧ байларга налокты салганы тадра-ла... Бистий, бистий јокту 

улуска налокты  торт салбас дежет... 

Чокырбаш. (Ј а р а ш к а   к у р с а к   б е р и п). Макташ ондый налокты 

тӧлӧп болбос ол кайткан. Оныҥ малдары эмди-де кӧп;  саанда уйлары јирме 

ажра, алты-јети айгыр малы бар, оо ӱзери јалчылары-да бир 5 крелӱ. Оны 

јакшы шиҥжилеп кӧрзӧ јажырган-да малды табылар. Оны сананганча, 

бойыҥды-да кӧрзӧҥ јакшыла... 

Бекпей. Је онзы чын... Балам? оноҥ башка не угулат? 

Јараш. Комсомолдыҥ јуунында буржуй јеринде болуп турганын 

куучындагандарын уктым, о ӱзери  эки кыс бала-ла бир уул бала комсомолго 

кирерге бичик берген, олорды кожып турганын угужып кӧрӱштим... 

Чокырбаш.  Ол уккан кӧргӧндӧриҥди биске куучындап бер балам... 

Јараш. Кыдат јериндеги тӱймен токтобой там ойто тыҥып јат, Герман-ла 

Англия јерлеринде ишмекчилердиҥ тӱймежип тургандары јаандап тыҥып 

туру, база кандый–да јердиҥ улузы бойы-бойы-ла тартыжып тургандары  тыҥ 

јаан дежедилер...Је мен бичик билбес кижи, олордыҥ куучындарын јетре 

аайлап болбой јадым. 

Чокырбаш. (Б е к п е й   ј а а р). Мен саа былтырдаҥ айдып турбай кайтым, 

кӱчибис јеткенче-ле балдарды ӱӱредер керек деп... Балдардыҥ куучынын 

угарга, сен кичееп туруҥ, ӱӱредери дезе јок. 

Јараш. (А д а з ы   ј а а р). Аја, комсомолдордыҥ ижин-јӱрӱмин кӧрӱп мен 

кӱйӱндим, мениле јажыт кыс балдар комсомолго јӱрӱп немениҥ аайын сӱреен 

шӱӱжетен болыптыр... Мен комсомолго кирейын-ле? (Ј а л г а н ч ы п о т у р 

у). 



Чокырбаш. Мен бодозом, мениҥ балам комсомолго кирзин. Бис чылап 

караҥуйда отурбай, оо кирип таскап, јаҥы-јайым јӱрӱм кӧрзин!... 

Бекпей. (С а н а н ы п   о т у р а л а). Балам, мен саа ачынадым... Кенетин 

јуу боло берзе, ол тушта канайдарыҥ?... 

Чокырбаш. Ондый эрмекти база кайдаҥ угуп алдыҥ?... 

Бекпей. Бу эрмек тӧгӱн эмес... Сары деп кам камдаганда качанда тӧгӱнди 

айтпайтан. Ондый куучынды маа ол айтты. 

Јараш. Сен аја олорго бӱтпе; камдар, байлар бисти мекелеп тургандарын 

сен эмди билер керек... 

Бекпей. Је балам, ондый керекти бӱдӱрерге эм тургуза бош јок... 

Јуртсоветке барып келерге ат таап алар керек, мынаар бир бошто 

куучындажып кӧргӧйле... (Ч ы г а   б е р д и). 

 

АЛТЫНЧЫ   КӦРӰНГЕНИ. 

(Чокырбаш-ла Јараш). 

 

Чокырбаш. Балам, јуу башталганы чын болбозын, комсомолго кирип 

ала-ла айдада берзеҥ кайдарыҥ?  Мен ондый куучынды угуп чала алаҥзырып 

турум... 

Јараш. Сен кандый-ла камдардыҥ тӧгӱн куучындарына ајам чылап 

бӱтпе;  камдар, јарлыкчылар кудайына мӧргӱйтенин таштагылап турганын, 

сен кӧрбӧй туруҥ-ба? Олор улусты мекелеп, эмди сагыштарына оны алынып, 

бис камдайтаныбысты таштап турубыс деп, газеттерде бичилип турганын сен 

укпадыҥ-ба? (А ҥ ч ы   к и р д и). 

 

 

 

 

 

 



ЈЕТИНЧИ   КӦРӰНГЕНИ. 

(Чокырбаш, Аҥчы-ла Јараш). 

 

Аҥчы. (Ј а р а ш   ј а а р). Кӧстӧриҥ суркурап, не сӱгӱнӱп отуруҥ?... (К о 

к ы р л а п). Кижееде берер ӧйи једип келген турбай... 

Чокырбаш. Јаҥы-ла јуукта келип, јуундардагы укканын куучындап 

отурды, база комсомолго киретем деп јӱри... 

Јараш. Аҥчы, мени комсомолго кошкой-не?... 

Аҥчы. Сени кошпозо, кемди кожотон. Мен бодозом сен комсомол 

болорына јараарыҥ... 

Чокырбаш. Баламды комсомолго берерге мен кичееп турум... Ол оо 

кирип, јакшыдаҥ башка немее ӱӱренбес... Бисте карыганча кыйналып 

отурганыбыс болгой-ло!... 

Аҥчы. Сениҥ бу куучыныҥ чын. Јаан улыҥ база сени тӧзӧгӧн болгон. Ол 

тӱрӱ болгон болзо, эмди коммунистыҥ бойы болор эди. Оныҥ бажын јиген 

кижи бандит – Кайгородов. Оны канайып кыйнап ӧлтӱргенин угар болзом, мен 

бастра јуулажып барадым... Бис - јоктулар оны сананып; бандит-ла байлардыҥ 

кылыгын качанда ундубай, јокту-јойулар ортондорды бойбыска јууктадып 

биригерин кичееп, ол јуутпаларга табын бербей суулуктап алар керек... 

Чокырбаш.  Мындый куучынды мен Бекпейге айткам-да неме бодобос-

не... (Б е к п е й д и ҥ   э к и    б а л а з ы   к и р д и). 

Чокырбаш. Сен Аҥчы бларды кӧрзӧҥ;  иш-те јок, ӱӱренетендери-де јок, 

теен иринеҥ-ле  башка неме билбестер...  Бу слер кечке јетре кайда, кайда 

тенидигер? Мынар отуруп ажаныгар!... Аҥчы бу мындый сагыштаҥ кижи 

канайып айрылар бойыҥныҥ јӧбиҥ бер?... 

Аҥчы. Эмди јокту улустыҥ аргазы бар... Биригип иштеер јер-де бар, 

баалдарды-да ӱӱредер аайы база табылар...  (Т ы ш к а р ы   э з р и к   у л у с т 

ы ҥ   э р м е г и   у г у л д ы. Б и р   к и ж и «Б е к п е й  ӱ д е-б е» д е п   к ы й г 

ы р д ы). 

 



СЕГИЗИНЧИ   КӦРӰНГЕНИ. 

(Аҥчы, Чокырбаш, Јараш, Чычкан-ла Борболјык). 

 

Борболјык. (А ҥ ч ы н ы   Б е к п е й   д е п   б о д о й л о). Сен, сен Бекпей 

чугулдаба. Мен саа конорго келдим. Мен боо бу ийт (Ч ы ч к а н    ј а а р   у л 

а п) экелди... Чычкан, мени боо сен  экелдиҥ-бе?  М – м - м... 

Чокырбаш. (Ј а р а м з ы п). Кем јок, кем јок... (Б о р б о л ј ы к т ы ҥ    

т о н ы н   к ӧ р ӱ п). Балкашка чочколор чылап, кайда аҥдандыгар?... 

Чычкан. (Э з и р и г и н е ҥ   н е м е   а й д а л б а й). Бу-у, бу Борболјык 

деп таҥма аттаҥ аҥтара тартып јыгылбай кайтыс... 

Борболјык. (О т у р а р г а   т у р а л а,   А ҥ ч ы н ы   т а н ы п). Бу кӧрмӧс, 

эки бутту јеебеген боо кайдаҥ кирип келди?... Бекпей кайда, кадыт?... 

Чычкан.  (Э з и р и г и н е ҥ   ј ы г ы л ы п   к а л а л а). Ол кем – м – м, 

кем ол ондый? Кем дедим?! 

Аҥчы.  (Б у д у н а   т у р а   к е л и п). Саа јелбеген болотон кижини 

кайдаҥ таптыҥ!... Слердий јутпа – аракызактарды мен кӧргӧн эмейим... 

Борболјык. (Ј а р а м з ы п). Сен Аҥчы  бисти – аракызактарды јаман 

кӧрбӧй (К о й н ы н а ҥ   б о л у ш т о п   ч ы г а р ы п) бу мынаҥ эбеш амзап 

кӧрзӧҥ Аҥчы?... 

Аҥчы.  Јок!  Аракыны мен ичпес бойгордыҥ-да ичегелеригерди јайып 

алза болгой-ла (т у р а   б а ш т а н ы п). Кол-кӱчиле јаткандардыҥ акту кӱчин 

јип алала, эмди аракы јууп јӱргендерин кӧрзӧҥ... Кем јок, база бир эбеш сайрап 

алыгар... 

Јараш. Слер Аҥчы бларла беришпегер, јеткер чыкпазын... 

Чычкан.  (Ј а т к а н ч а   а р а й   д е п   а й д ы п). О-о-л, о-о-л ондо кандый 

ийт ыркрайт?... 

Борболјык. (Ӧ ч ӧ п). Сен качан ортозына ондый јаан бий болуп ичпей 

туруҥ... Мен чылап байларга јалчы болуп јӱргениҥди ундуп салдыҥ-ба? Мен 

бай деп турган бӱдӱжин... 



Аҥчы.  Озо байларга кулдадып, бар-јок кӱчимди јидиргенимди мен 

качанда ундубазым!... Озогы тенектер эмди астаган эмей... 

Чокырбаш. Кудайдыҥ учун бларла беришпе, Аҥчы, коомой болбозын... 

Аҥчы. Мындый јутпалар-да куучындажатанымды мен билерим. 

(Б о р б о л ј ы к    ј а  а р). Сенде эмди неҥ бар?  Байлардыҥ капканына кирип, 

олордоҥ нени алып туруҥ? Слерди олор мекелерге билер эмей!... 

Борболјык. (Ј ы г ы л а,   ј ы г ы л а   т у р у п). Менде сениҥ неҥ  калды!... 

Байлар мени азрап тойдырып јат – мен-де олорго болыжарым... 

Аҥчы. Олорго кандый иш иштеп азранып туруҥ? Јоктулар байлардыҥ 

колына кирзин деп базала кул болзын деп кичееп турганыҥды ишке бодоп 

туруҥ-ба? 

Борболјык.  Ондый да болзо, сенде не керегиҥ бар, мени ӱӱредерге 

туруҥ-ба?!... 

Чокырбаш. (К и ч и н е к   б а л д а р ы н   а й л ы н а ҥ   ч ы г а р ы п  

и й е л е). Сен Борболјык кижиниҥ айлына тӱймебе, мынаҥ кедери чык!... 

Борболјык. Эрзек, сен маа ачынба, бойыҥ чык!... Мени мынаҥ чыгара 

сӱреле, Аҥчы-ла экӱ артарга туруҥ-ба?... (И д е  с а л д ы, Ч о к ы р б а ш  

Ч ы ч к а н н ы ҥ   ӱ с т ӱ н е   ј ы г ы л д ы). 

Чокырбаш. (Ы й л а п). Кижиниҥ айлында эзи болотоныҥды токтот!... (Б 

о р б о л ј ы к т ы   т ы ш к а р ы  ч ы г а р ы п   с а л д ы л а р). 

Аҥчы. Јараш, сен барып ол исполнительды экел мен ол кӧрмӧсти 

кӧрӧйын (ч ы г а   б е р д и л е р). 

 

ТОГУЗЫНЧЫ   КӦРӰНГЕНИ. 

(Чокырбаш-ла, Чычкан). 

 

Чокырбаш.  (Ч ы ч к а н д ы   к ӧ р ӱ п). Тьфу (т ӱ к ӱ р ӱ п) јӱдегин, 

јӱдегин... Је бу кобы-јикте јаҥыс айыл јурттап неме  болбос туру... Јаантайын-

ла мындый эзрик-јӱдектердеҥ кижи айрылып болбос... (А й л ы н  ј у н а т т ы. 

Б о р б о л ј ы к  к и р д и). 



ОНЫНЧЫ   КӦРӰНГЕНИ. 

(Чокырбаш, Борболјык-ла, Чычкан). 

 

Борболјык. Сен эрзек кадыт, не тӱймеп чыктыҥ, коммунистыҥ бойы 

болорго туруҥ-ба! Сенеҥ јара кижее курч болорго турганыҥ не деп айдар... (Ч 

о к ы р б а ш   к а ч а р г а   т у р а р д а   Б о р б о л ј ы к   б о ж о т п о й 

 ј а т). 

Чокырбаш. (Б о р б о л ј ы к т ы    о л  Ч ы ч к а н н ы ҥ   ӱ с т ӱ н е  

ј ы к д ы). Ма менеҥ алганыҥ бу !... 

 

 

 

 


